
					ఈ పుట అచ్చుదిద్దబడ్డది

అని యిద్దఱును గూడి యంధకారమునఁ - గొనకొని మండెడి కొఱవులు పట్టి

కొని కలనెల్లను గ్రుమ్మరునపుడు - ననయంబు నాసంగరావనిలోన

నందంద నుడుగక యాడునట్టలును - క్రందుమాంసములను గఱచుభూతములు

బెడిదంబుగా నారు బేతాళములును - అడరెడురక్తంబు లానుఢాకినులు

కండలు గబళించు కంకగృధ్రములు - నొండొండ నెలుఁ గిచ్చు నురుసృగాలములు

గెడసి రక్తములు గ్రక్కెడిభల్లుకములు - నుడుగక యందంద నొరలు కోఁతులును4680

గుదిచి కాళ్ళను దన్నుకొను వలీముఖులు - కదిసినదంతము ల్గలప్లవంగములు

లావరిపడిన గోలాంగూలములును - భావింపరాని రూపముల వానరులు

కీలాలవారిఁ దోఁగిన యగచరులు - కేళిమై ధూళి బ్రుంగిన వనచరులు

పదుగుర నేఁబండ్రఁ బ్రదర మొక్కటను - గుదులు గ్రుచ్చినక్రియఁ గూలినకపులు

అంతంతఁ దుత్తుము రైన శైలములు - నింతింత లైన మహీరుహములును

ఖండంబు లైన రాక్షసులశస్త్రము - దండిగాఁ దునకలై ధర నున్నగదలు

నిండినసామజనికరముల్ సమర - మండలి బడియున్న మఱి వెఱఁగంది

కనుఁగొని ఖిన్నులై కడుదుఃఖ మడరి - యనిరి విభీషణహనుమంతు లపుడు

“వలయు కార్యము జాంబవంతుని నడుగ - వలయు కార్యంబుల వల నాతఁ డెఱుఁగు

నతఁ డున్నయెడ నింక నరయుద మరసి - యతఁడు చెప్పినత్రోవ నరుగుద" మనుచు
4690

గల నెల్ల వెదకుచుఁ గనుఁగొని రపుడు - బలితంపుకరశయ్యఁ బడియున్నవానిఁ,

గని జాంబవంతు డగ్గఱి దైత్యనాథుఁ - డనియెఁ బెద్దయు నార్తుఁ డై వగనొంది,

"బ్రతికియున్నాఁడవే ? పలుకంగఁ గలవె? - యిదె ఋక్షరాజ! మ మ్మెఱుఁగుదె?" యనిన

దానవుశరహతి దర్పంబు దక్కి- హీనస్వరంబున ఋక్షేశుఁ డనియె,

“స్వరవిశేషంబు విచారించి బుద్ధి - పరికించి నీ వని పలికెదఁ గాని

కలయ నమ్ములు కండ్ల గాడుటఁ జేసి - చలిదృష్టిని విభీషణ! గానరాదు

చెవులకు నింపుగాఁ జెప్పుము నాకు - పవమానసూనుండు బ్రతికియున్నాఁడె?"

యనవుడు వెఱఁగంది యాజాంబవంతు - కనియె విభీషణుఁ డతిసంభ్రమమునఁ

"గడువెఱఁ గయ్యెడు ఘనుఁ డై నరాము - నడుగక, లక్ష్మణు నడుగక, యినజు

నడుగక, యంగదు నడుగక, యతని - నడుగుట యేతలం పగు? ఋక్షరాజ!"
4700

యనిన "విభీషణా! హనుమంతు డొకఁడు - తనువుతో నుండినఁ దరుచరు లెల్ల

బ్రతుకుదు రాతఁడు బ్రతుకఁడేనియును - బ్రతికియుండిన నైన బ్రతుకరు కపులు;"

అనుమాట విని ముదం బంది వాయుజుఁడు - దనపేరుఁ జెప్పి పాదములకు మ్రొక్కె.

మ్రొక్కిన నెఱిఁగి యిమ్ముల ఋక్షరాజు - తక్కక యాత్మ ముదంబును బొంది

తనుఁ బునర్జాతుఁగాఁ దలపోసి యనియె - ననిలనందనుతోడ నర్థి దీపింపఁ

“దలపోయ వాయునందన! నీవు దక్కఁ - గలుగునే యొక్కఁ డీకపులకు దిక్కు

		 ఈ పేజీలో చివరి మార్పు 20 ఫిబ్రవరి 2024న 22:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

